
MINTAQADA OZIQ-OVQAT MAHSULOTLARI ISHLAB 

CHIQARISH SAMARADORLIGINI OSHIRISH 

YO‘lLARI 
Hakimova Muyassar Abdumalik qizi 

 

ПУТИ ПОВЫШЕНИЯ ЭФФЕКТИВНОСТИ 

ПРОИЗВОДСТВА ПРОДОВОЛЬСТВЕННОЙ 

ПРОДУКЦИИ В РЕГИОНЕ 
Хакимова Муяссар Абдумаликовна 

 

WAYS TO IMPROVE THE EFFICIENCY OF FOOD 

PRODUCTION IN THE REGION 
Hakimova Muyassar Abdumalik qizi 

 
Annatsiya. Mazkur maqolada mintaqalarda oziq-ovqat mahsulotlari ishlab chiqarishni takomillashtirish, 

aholining oziq-ovqat mahsulotlariga bo‘lgan ehtiyojini barqaror qondirish hamda mintaqaviy oziq-ovqat 

ta’minotining iqtisodiy samaradorligini oshirishning nazariy-uslubiy va amaliy jihatlari tadqiq etilgan. Mintaqaviy 

oziq-ovqat ta’minoti samaradorligini baholashda ishlab chiqarish salohiyati, iqtisodiy maqbullik, talabni qondirish 

darajasi va ta’minot barqarorligini o‘zaro bog‘liq holda hisobga olishga asoslangan kompleks uslubiy yondashuv taklif 

etilgan.. 

Kalit so‘zlar: mintaqaviy iqtisodiyot, oziq-ovqat xavfsizligi, oziq-ovqat mahsulotlari ishlab chiqarish, agrar-

resurs salohiyati, aholi talabi, talab va taklif mutanosibligi, iqtisodiy samaradorlik, agrosanoat integratsiyasi, oziq-

ovqat ta’minoti barqarorligi. 

Аннотация. В статье исследованы теоретико-методические и практические аспекты 

совершенствования производства продовольственной продукции в регионах, устойчивого удовлетворения 

потребностей населения в продовольствии, а также повышения экономической эффективности регионального 

продовольственного обеспечения. Предложен комплексный методический подход к оценке эффективности 

регионального продовольственного обеспечения, основанный на взаимосвязанном учёте производственного 

потенциала, экономической доступности продовольствия, степени удовлетворения спроса населения и 

устойчивости продовольственного обеспечения. 

Ключевые слова: региональная экономика, продовольственная безопасность, производство 

продовольственной продукции, аграрно-ресурсный потенциал, спрос населения, сбалансированность спроса 

и предложения, экономическая эффективность, агропромышленная интеграция, устойчивость 

продовольственного обеспечения. 

Klyuchevыe slova: regionalnaya ekonomika, prodovolstvennaya bezopasnost, proizvodstvo 

prodovolstvennoy produksii, agrarno-resursnыy potensial, spros naseleniya, sbalansirovannost sprosa i predlojeniya, 

ekonomicheskaya effektivnost, agropromыshlennaya integratsiya, ustoychivost prodovolstvennogo obespecheniya. 

Abstract. This article examines the theoretical, methodological, and practical aspects of improving food 

production in regions, sustainably meeting the population's food needs, and enhancing the economic efficiency of 

regional food supply systems. An integrated methodological approach to assessing the efficiency of regional food 

supply is proposed, based on the interrelated consideration of production potential, economic affordability of food, 

the degree to which population demand is met, and the stability of food supply. 

Keywords: regional economy, food security, food production, agricultural resource potential, population 

demand, supply and demand balance, economic efficiency, agro-industrial integration, food supply stability. 

 

KIRISH 

Jahon iqtisodiyotida global iqlim o‘zgarishi, 

tabiiy resurslar taqchilligining kuchayishi, demografik 

o‘sish, oziq-ovqat mahsulotlariga bo‘lgan talabning 

ortishi hamda xalqaro ta’minot zanjirlaridagi tarkibiy 

o‘zgarishlar sharoitida oziq-ovqat xavfsizligini 

ta’minlash va mahsulot ishlab chiqarish samaradorligini 

oshirish strategik ahamiyat kasb etmoqda. Ayniqsa, 

mintaqalarning tabiiy-iqtisodiy salohiyatidan oqilona 

foydalanish, agrar va qayta ishlash tarmoqlari o‘rtasidagi 

integratsiyani kuchaytirish, resurs tejamkor 

texnologiyalarni joriy etish hamda aholining sifatli oziq-

ovqat mahsulotlariga bo‘lgan ehtiyojini barqaror 

qondirish iqtisodiy siyosatning ustuvor yo‘nalishlaridan 

https://globalsciencehub.uz/index.php/IE/uz
https://doi.org/10.70769/3030-315X.II.10.10.2026.23


             Innovatsion iqtisodiyot / Инновационная экономика / Innovative economy 

https://globalsciencehub.uz/index.php/IE/uz                                                                Qarshi davlat texnika universiteti 

120 

biriga aylanmoqda. Mazkur jarayonlar oziq-ovqat 

mahsulotlari ishlab chiqarishni faqat miqdoriy o‘sish 

nuqtai nazaridan emas, balki iqtisodiy samaradorlik, 

resurslar unumdorligi, hududiy ixtisoslashuv va 

qo‘shilgan qiymat yaratish mezonlari asosida kompleks 

tadqiq etish zaruratini yuzaga keltirmoqda. 

Oziq-ovqat va qishloq xo‘jaligi tashkiloti (FAO) 

tomonidan ilgari surilgan ilmiy-uslubiy yondashuvlarda 

oziq-ovqat xavfsizligi mahsulotlarning yetarli miqdorda 

mavjudligi, ulardan iqtisodiy va jismoniy foydalanish 

imkoniyati, to‘g‘ri ovqatlanish ehtiyojlarini qondirish 

hamda ta’minotning vaqt davomida barqarorligi bilan 

bog‘liq ko‘p qirrali iqtisodiy kategoriya sifatida qaraladi. 

Shu nuqtai nazardan, mintaqada oziq-ovqat mahsulotlari 

ishlab chiqarish samaradorligini oshirish aholini 

mahsulot bilan ta’minlash darajasini yaxshilash bilan bir 

qatorda, ishlab chiqarish xarajatlarini optimallashtirish, 

texnologik yo‘qotishlarni kamaytirish, mahsulot sifati va 

raqobatbardoshligini oshirish hamda hududiy oziq-ovqat 

tizimining tashqi va ichki xavf-xatarlarga nisbatan 

barqarorligini mustahkamlashni ham nazarda tutadi. [13] 

O‘zbekistonda oziq-ovqat xavfsizligini 

ta’minlash, qishloq xo‘jaligi va oziq-ovqat sanoatini 

modernizatsiya qilish, mahalliy ishlab chiqarish 

salohiyatini oshirish hamda ichki bozorni sifatli 

mahsulotlar bilan barqaror ta’minlash davlat ijtimoiy-

iqtisodiy siyosatining muhim yo‘nalishlaridan 

hisoblanadi. Mazkur vazifalarni amalga oshirishda 

qishloq xo‘jaligi mahsulotlari yetishtirish, ularni sanoat 

asosida qayta ishlash, saqlash, logistika va 

iste’molchilarga yetkazib berish jarayonlarini o‘zaro 

muvofiqlashtirish muhim ahamiyatga ega. Shu bilan 

birga, mintaqalar o‘rtasida resurs ta’minoti, ishlab 

chiqarish quvvatlari, investitsion faollik va infratuzilma 

rivojlanishidagi tafovutlar oziq-ovqat mahsulotlari ishlab 

chiqarish samaradorligini oshirishning hududiy 

xususiyatlarga mos tashkiliy-iqtisodiy mexanizmlarini 

takomillashtirishni taqozo etadi. 

O‘zbekiston Respublikasi Prezidentining 2019-yil 

23-oktyabrdagi PF-5853-son Farmoni bilan tasdiqlangan 

“O‘zbekiston Respublikasi qishloq xo‘jaligini 

rivojlantirishning 2020-2030-yillarga mo‘ljallangan 

strategiyasi”da aholining oziq-ovqat xavfsizligini 

ta’minlash, agrobiznes muhitini yaxshilash, yuqori 

qo‘shilgan qiymatli mahsulotlar ishlab chiqarish, qishloq 

xo‘jaligida mehnat unumdorligini oshirish va resurs 

tejamkor texnologiyalarni keng joriy etish ustuvor 

vazifalar sifatida belgilangan. Strategiyada 2030-yilga 

borib qishloq xo‘jaligida qo‘shilgan qiymatning yillik 

o‘sishini 5 foizga yetkazish va qishloq xo‘jaligi hamda 

oziq-ovqat mahsulotlari eksportini 20 mlrd AQSh 

dollariga yetkazish maqsad qilingan. Ushbu maqsadli 

parametrlar tarmoqni rivojlantirishda ishlab chiqarish 

hajmini ko‘paytirish bilan bir qatorda iqtisodiy 

natijadorlik va eksportbop mahsulotlar ulushini oshirish 

muhimligini ko‘rsatadi.[1] 

Shuningdek, O‘zbekiston Respublikasi 

Prezidentining 2024-yil 16-fevraldagi PF-36-son 

Farmoni bilan “O‘zbekiston Respublikasida oziq-ovqat 

xavfsizligi va sog‘lom ovqatlanishni ta’minlashning 

2030-yilgacha mo‘ljallangan strategiyasi” hamda 2024–

2028-yillarda oziq-ovqat sanoatini yanada rivojlantirish 

chora-tadbirlari dasturi tasdiqlangan. Mazkur 

strategiyada asosiy turdagi oziq-ovqat mahsulotlari 

mavjudligini ta’minlash, qishloq xo‘jaligi ekinlari 

hosildorligini oshirish va aholining sog‘lom ovqatlanish 

imkoniyatlarini kengaytirishga alohida e’tibor qaratilgan. 

Jumladan, sug‘oriladigan maydonlarda bug‘doy 

hosildorligini 2023-yildagi 67,0 sentner/gektardan 2030-

yilda 100,0 sentner/gektarga, sabzavotlar hosildorligini 

esa 212,1 sentner/gektardan 295,0 sentner/gektarga 

yetkazish maqsadli indikator sifatida belgilangan. Bu esa 

mintaqalarda yer-suv resurslaridan foydalanish 

samaradorligini oshirish va intensiv ishlab chiqarish 

texnologiyalarini rivojlantirish zaruratini yanada 

kuchaytiradi.[2] 

O‘zbekiston Respublikasining 2025-yil 3-

fevraldagi O‘RQ-1023-son “Oziq-ovqat xavfsizligi 

to‘g‘risida”gi Qonuni qabul qilinishi sohadagi davlat 

siyosatining huquqiy asoslarini yanada 

mustahkamlashga xizmat qildi. Mazkur huquqiy 

islohotlar sharoitida oziq-ovqat mahsulotlari ishlab 

chiqarishni hududiy jihatdan samarali tashkil etish, 

mahsulotlar mavjudligi va ulardan foydalanish 

imkoniyatlarini kengaytirish hamda oziq-ovqat ta’minoti 

barqarorligini ta’minlashga qaratilgan ilmiy-uslubiy 

yondashuvlarni rivojlantirish muhim ahamiyat kasb 

etmoqda.[3]  

Mamlakatda oziq-ovqat sanoatining rivojlanish 

dinamikasi ham tarmoqning iqtisodiy ahamiyati ortib 

borayotganligini ko‘rsatadi. O‘zbekiston Respublikasi 

Milliy statistika qo‘mitasi ma’lumotlariga ko‘ra, 2025-

yilda respublikada 152,1 trln. so‘mlik oziq-ovqat 

mahsulotlari ishlab chiqarilgan bo‘lib, ishlab 

chiqarishning fizik hajmi 2024-yilga nisbatan 9,7 foizga 

o‘sgan. 2024-yilda esa oziq-ovqat mahsulotlari ishlab 

chiqarish hajmi 103,7 trln. so‘mni tashkil etgan. Mazkur 

ko‘rsatkichlar tarmoqda ishlab chiqarish salohiyati 

kengayib borayotganligini ifodalasa-da, samaradorlikni 

to‘liq baholash uchun mahsulot tannarxi, mehnat 

unumdorligi, asosiy kapital qaytimi, resurs sig‘imi va 

rentabellik ko‘rsatkichlarini ham kompleks tahlil qilish 

talab etiladi.  

Mintaqaviy iqtisodiyot nuqtai nazaridan, oziq-

ovqat mahsulotlari ishlab chiqarish samaradorligi 

hududning tabiiy-iqtisodiy imkoniyatlari, ishlab 

chiqarish omillarining hududiy taqsimlanishi, tarmoq 

ixtisoslashuvi, infratuzilma bilan ta’minlanganlik 

darajasi va mahalliy iste’mol bozori sig‘imi bilan uzviy 

bog‘liqdir. Shu sababli oziq-ovqat mahsulotlari ishlab 

chiqarishni rivojlantirishda mintaqalarning qiyosiy 

ustunliklarini aniqlash, resurslardan foydalanish 

samaradorligini baholash, ishlab chiqarish quvvatlarini 

optimal joylashtirish hamda mahsulot yetishtirish, qayta 

ishlash, saqlash va sotish jarayonlarini yagona qiymat 

zanjiri asosida muvofiqlashtirish ilmiy va amaliy jihatdan 

muhim hisoblanadi. 

Mazkur jarayonda ishlab chiqarish 

samaradorligini oshirishning iqtisodiy mexanizmi 

mahsulot hajmining o‘sishi bilan cheklanmasdan, bir 

birlik mahsulot ishlab chiqarishga sarflanadigan 

resurslarni kamaytirish, ishlab chiqarish xarajatlarini 

optimallashtirish, mahsulot sifati va raqobatbardoshligini 

oshirish, shuningdek, mahalliy xomashyoni chuqur qayta 

ishlash orqali qo‘shilgan qiymat yaratishni 

kengaytirishga yo‘naltirilishi lozim. Bunda innovatsion 

texnologiyalardan foydalanish, raqamli boshqaruv 

vositalarini joriy etish, ishlab chiqaruvchilar o‘rtasida 

kooperatsiya aloqalarini mustahkamlash va logistika 

infratuzilmasini takomillashtirish samaradorlikni 

oshirishning muhim omillari sifatida namoyon bo‘ladi. 

Shu bilan birga, oziq-ovqat mahsulotlari ishlab 

chiqarish samaradorligini mintaqaviy darajada 

baholashda ishlab chiqarish hajmi va iqtisodiy natijalar 

o‘rtasidagi bog‘liqlikni aniqlash, mahsulot tannarxi va 

rentabelligiga ta’sir etuvchi omillarni tizimlashtirish, 

resurslardan foydalanish unumdorligini qiyosiy baholash 

hamda ishlab chiqarish samaradorligining hududiy 

tafovutlarini aniqlash dolzarb ilmiy vazifalardan 

hisoblanadi. Ayniqsa, ishlab chiqarish samaradorligi va 

aholining oziq-ovqat mahsulotlari bilan ta’minlanganlik 

darajasini o‘zaro bog‘liq holda tadqiq etish mintaqaviy 

iqtisodiy siyosatning maqsadli yo‘nalishlarini belgilash 

imkonini beradi. 

MAVZUGA OID ADABIYOTLAR ShARHI 

Oziq-ovqat mahsulotlarini ishlab chiqarish 

salohiyati masalalariga xorijiy olimlardan M.Desai, 

P.Gompers va J.Lernerlar salohiyatni aniqlash uchun 

quyidagi ko‘rsatkichlarni tavsiya etganlar: 

korxonalarning bozorga kirish va undan chiqish 

koeffitsiyentlari, korxonaning o‘rtacha hajmi, 

korxonalarning o‘rtacha baholangan yoshi va 

korxonalarning hajmi bo‘yicha o‘lchangan.[5] 

J.Robinson va G.B.Fairchildlarning ishlarida esa yangi 

raqobatchilarni bozorga kirib kelishiga xalaqit beruvchi 

institutsional va ijtimoiy to‘siqlari mavjud deb 

ta’riflashgan bo‘lsa,[6] R.P.Kolsa va J.N.Yulalar AQSh 

oziq-ovqat bozoridagi iste’mol darajalari va uning hajmi 

masalalariga ilmiy, amaliy hamda nazariy 

yondashganlar.[7] A.A.Kudryashova va 

O.P.Presnyakovalar fikricha, oziq-ovqat mustaqilligiga 

erishgan mamlakatlar o‘z aholisini joriy iste’moli hamda 

favquloddagi holat va maqsadlar uchun zaxiralarni milliy 

ishlab chiqarish tarmoqlari hisobidan to‘liq ta’minlay 

oladilar. Ushbu mamlakatlar – Kanada, Yangi Zelandiya, 

AQSh, Fransiya, Germaniya, Italiya va Ispaniyada oziq-

ovqat mahsulotlarining 80-90 foizi ishlab chiqariladi.[8] 

Shuningdek, ko‘plab tadqiqotchilar davlatning oziqovqat 

mustaqilligi aholi iste’molining umumiy hajmida milliy 

ishlab chiqarishning hissasi 80 foizdan kam bo‘lmagan 

taqdirdagina ta’minlanadi, deb hisoblaydilar. [9]  

TADQIQOT METODOLOGIYASI 

Mazkur tadqiqotda mintaqada oziq-ovqat 

mahsulotlari ishlab chiqarish samaradorligini 

oshirishning nazariy-uslubiy asoslarini o‘rganish, unga 

ta’sir etuvchi iqtisodiy omillarni aniqlash hamda 

rivojlanishning ustuvor yo‘nalishlarini asoslashda tizimli 

yondashuv, iqtisodiy-statistik, qiyosiy va omilli tahlil, 

dinamik qatorlar, ilmiy abstraksiya va umumlashtirish 

usullaridan foydalanish nazarda tutilgan. Tadqiqot 

doirasida oziq-ovqat mahsulotlari ishlab chiqarish hajmi, 

o‘sish sur’atlari, resurslardan foydalanish samaradorligi, 

investitsion faollik va tarmoqning iqtisodiy natijadorligi 

o‘rtasidagi o‘zaro bog‘liqliklar tahlil qilindi. 

Tadqiqotning axborot bazasini 2022–2025-yillardagi 

rasmiy statistik ma’lumotlar, sohaviy strategik hujjatlar 

va xalqaro tashkilotlarning ilmiy-tahliliy materiallari 

tashkil etadi.  

TAHLIL VA NATIJALAR 

O‘zbekiston oziq-ovqat sanoatining 2017–2024-

yillardagi asosiy iqtisodiy ko‘rsatkichlari tahlili 

tarmoqda ishlab chiqarish salohiyatining kengayishi, 

investitsion faollikning kuchayishi va eksport 

imkoniyatlarining ortishi bilan bir qatorda, iqtisodiy 

o‘sishning tarkibiy mutanosibligi va resurslardan 

foydalanish samaradorligi bilan bog‘liq muayyan 

muammolar mavjudligini ko‘rsatadi (1-Jadval).

1-jadval  

O‘zbekiston oziq-ovqat sanoatining asosiy iqtisodiy ko‘rsatkichlari 

 

№ Ko‘rsatkichlar O‘lchov birligi 2017 yil 2024 yil O‘zgarish 

1 
Oziq-ovqat sanoatida ishlab chiqarish 

hajmi 
trln. so‘m 23,2 102,7 4,43 barobar 

2 Oziq-ovqat sanoatida band aholi soni ming kishi 71,0 76,2 +7,2%* 

3 Oziq-ovqat sanoati korxonalari soni ming ta 11,5 12,3 +0,8 mingta 

4 
Oziq-ovqat sanoatiga kiritilgan 

investitsiyalar 

mln. AQSh 

dollari 
231,0 674,0 2,92 barobar 

5 Oziq-ovqat mahsulotlari eksporti 
mln. AQSh 

dollari 
245,0 927,0 3,78 barobar 

6 
Oziq-ovqat sanoatining YaIMdagi 

ulushi 
foiz 3,3 2,2 −1,1 foiz punkt 

 

Jadval ma’lumotlaridaan ko‘rinib turubdiki, oziq-

ovqat sanoatida ishlab chiqarish hajmi 23,2 trln. so‘mdan 

102,7 trln. so‘mga yetgan bo‘lib, 79,5 trln. so‘mga yoki 

4,43 barobarga oshgan. Mazkur o‘sish tarmoqning 

iqtisodiy salohiyati kengayganligini va ishlab chiqarish 

faoliyati faollashganligini ifodalaydi.  

Oziq-ovqat sanoatida band aholi soni 2017-

yildagi 71,0 ming kishidan 2024-yilda 76,2 ming kishiga 

yetgan yoki 7,3 foizga ko‘paygan. Shu bilan birga, ishlab 

chiqarish hajmining bandlik darajasiga nisbatan yuqori 

sur’atlarda o‘sishi bir nafar band xodim hisobiga to‘g‘ri 

keladigan nominal mahsulot hajmining sezilarli darajada 

oshganligini ko‘rsatadi. Hisob-kitoblarga ko‘ra, mazkur 

ko‘rsatkich 2017-yilda 326,8 mln. so‘mni, 2024-yilda esa 

1347,8 mln. so‘mni tashkil etib, 4,12 barobarga 

ko‘paygan. Bu holat tarmoqda nominal mehnat 

https://globalsciencehub.uz/index.php/IE/uz


             Innovatsion iqtisodiyot / Инновационная экономика / Innovative economy 

https://globalsciencehub.uz/index.php/IE/uz                                                                Qarshi davlat texnika universiteti 

122 

unumdorligi o‘sganligini ifodalasa-da, real mehnat 

unumdorligi dinamikasini aniqlash uchun ishlab 

chiqarish hajmini taqqoslama narxlarda baholash talab 

etiladi. 

Tarmoqda faoliyat yuritayotgan korxonalar soni 

11,5 mingtadan 12,3 mingtaga yetgan bo‘lib, 800 taga 

yoki 7,0 foizga ko‘paygan. Ishlab chiqarish hajmining 

korxonalar soniga nisbatan jadal o‘sishi natijasida bir 

korxona hisobiga to‘g‘ri keladigan o‘rtacha nominal 

ishlab chiqarish hajmi 2,02 mlrd. so‘mdan 8,35 mlrd. 

so‘mga yetgan. Mazkur tendensiya tarmoqda ishlab 

chiqarish faoliyatining iqtisodiy ko‘lami kengayganligini 

ko‘rsatadi. Biroq korxonalarning ishlab chiqarish 

quvvatlaridan foydalanish darajasi va rentabelligini 

baholamasdan turib, ushbu o‘zgarishni iqtisodiy 

samaradorlikning to‘liq oshishi sifatida talqin qilish 

maqsadga muvofiq emas. 

Oziq-ovqat sanoatiga kiritilgan investitsiyalar 

hajmi 231,0 mln. AQSh dollaridan 674,0 mln. AQSh 

dollariga yetgan bo‘lib, 2,92 barobarga yoki 191,8 foizga 

oshgan. Investitsion faollikning mazkur dinamikasi 

tarmoqning ishlab chiqarish infratuzilmasini 

rivojlantirish, texnologik modernizatsiyalash va qayta 

ishlash quvvatlarini kengaytirish uchun moliyaviy 

imkoniyatlar ortganligini ko‘rsatadi. Shu bilan birga, 

investitsiyalar samaradorligini baholashda ularning 

ishlab chiqarish hajmi, qo‘shilgan qiymat, mehnat 

unumdorligi va mahsulot tannarxiga ta’sirini kompleks 

o‘rganish zarur. 

Oziq-ovqat mahsulotlari eksporti 245,0 mln. 

AQSh dollaridan 927,0 mln. AQSh dollariga yetgan yoki 

3,78 barobarga ko‘paygan. Eksport hajmining jadal 

o‘sishi tarmoqning tashqi bozorlardagi ishtirokini 

kengaytirish va eksport salohiyatini oshirish 

imkoniyatlari mavjudligini ko‘rsatadi. Bunda yuqori 

qo‘shilgan qiymatli tayyor mahsulotlar ulushini 

ko‘paytirish, xalqaro sifat standartlarini joriy etish va 

eksport geografiyasini diversifikatsiyalash oziq-ovqat 

sanoatining raqobatbardoshligini mustahkamlashning 

muhim yo‘nalishlari hisoblanadi. 

Shu bilan birga, oziq-ovqat sanoatining yalpi 

ichki mahsulotdagi ulushi 3,3 foizdan 2,2 foizga pasayib, 

1,1 foiz punktga qisqargan. Mazkur holat tarmoqda 

ishlab chiqarish hajmi o‘sganiga qaramasdan, uning 

milliy iqtisodiyot tarkibidagi nisbiy salmog‘i 

kamayganligini ifodalaydi. Bu boshqa iqtisodiy 

tarmoqlarning nisbatan yuqori sur’atlarda rivojlanishi, 

iqtisodiyot tarkibidagi o‘zgarishlar hamda hisoblash 

uslubiyati bilan bog‘liq bo‘lishi mumkin. Shu sababli 

oziq-ovqat sanoatining iqtisodiy o‘sishga qo‘shayotgan 

hissasini baholashda tarmoq yalpi qo‘shilgan 

qiymatining dinamikasini ham tahlil qilish maqsadga 

muvofiq. 

Umuman olganda, 2017–2024-yillarda 

O‘zbekiston oziq-ovqat sanoatida ishlab chiqarish, 

investitsiya va eksport hajmlarining jadal o‘sishi 

kuzatilgan bo‘lsa-da, tarmoqning YaIMdagi ulushi 

qisqarganligi iqtisodiy o‘sishning sifat ko‘rsatkichlariga 

alohida e’tibor qaratish zaruratini ko‘rsatadi. Shu nuqtai 

nazardan, mintaqalarda oziq-ovqat mahsulotlari ishlab 

chiqarish samaradorligini oshirishda resurslardan 

foydalanish unumdorligini yuksaltirish, mahalliy 

xomashyoni chuqur qayta ishlash, yuqori qo‘shilgan 

qiymatli mahsulotlar ishlab chiqarishni kengaytirish, 

investitsiyalarni texnologik modernizatsiyaga 

yo‘naltirish hamda ishlab chiqarish va logistika 

jarayonlarini o‘zaro integratsiyalash ustuvor ahamiyat 

kasb etadi. 

Mazkur yo‘nalishlarni amalga oshirish oziq-ovqat 

sanoatining iqtisodiy natijadorligini oshirish, mintaqaviy 

ishlab chiqarish salohiyatidan samarali foydalanish va 

aholining oziq-ovqat mahsulotlariga bo‘lgan ehtiyojini 

barqaror qondirish uchun iqtisodiy shart-sharoitlar 

yaratadi.

2-jadval  

O‘zbekistonda oziq-ovqat mahsulotlari ishlab chiqarish hajmining o‘zgarishi 

№ Mahsulot turlari O‘lchov birligi 2017 yil 2024 yil O‘zgarish, % 

1 Bug‘doy uni ming tonna 2597,7 3302,4 +27,1 

2 Shakar ming tonna 473,3 474,4 +0,2 

3 Sut va sut mahsulotlari ming tonna 579,9 673,2 +16,1 

4 Kolbasa mahsulotlari ming tonna 29,2 44,6 +52,7 

5 Makaron mahsulotlari ming tonna 120,4 78,2 −35,0 

6 Margarin ming tonna 36,1 47,5 +31,6 

 

Yuqoridagi jadval ko‘rsatkichlari tahlili 

natijalaridan ko‘rinib turubdiki, O‘zbekistonda oziq-

ovqat mahsulotlari ishlab chiqarish mahsulot turlari 

bo‘yicha o‘sish sur’atlarining notekis shakllanganligini 

ko‘rsatadi. Xususan, bug‘doy uni ishlab chiqarish hajmi 

27,1 foizga oshib, 3302,4 ming tonnaga, sut va sut 

mahsulotlari 16,1 foizga o‘sib, 673,2 ming tonnaga 

yetgan. Eng yuqori o‘sish kolbasa mahsulotlari (52,7 

foiz) va margarin (31,6 foiz) ishlab chiqarishda 

kuzatilgan. Shu bilan birga, shakar ishlab chiqarish hajmi 

atigi 0,2 foizga o‘sgan bo‘lsa, makaron mahsulotlari 

ishlab chiqarish 35,0 foizga qisqargan (2-jadval). 

Mazkur tendensiyalar oziq-ovqat sanoatida ishlab 

chiqarish tarkibining notekis rivojlanayotganligini 

ko‘rsatib, mahsulot turlari bo‘yicha ishlab chiqarish 

quvvatlaridan foydalanish samaradorligini oshirish, 

xomashyo ta’minotini barqarorlashtirish va tarmoqni 

diversifikatsiya qilish zaruratini asoslaydi. Shu nuqtai 

nazardan, mintaqalarning resurs salohiyati va iste’mol 

bozori talablarini hisobga olgan holda ishlab chiqarishni 

ixtisoslashtirish, texnologik modernizatsiyalash hamda 

qo‘shilgan qiymat yaratish imkoniyatlarini kengaytirish 

oziq-ovqat sanoati samaradorligini oshirishning ustuvor 

yo‘nalishlari hisoblanadi.

1-rasm.O‘zbekiston oziq-ovqat sanoatida ishlab chiqarish hajmining o‘zgarish dinamikasi 

 

O‘zbekiston oziq-ovqat sanoatida 2017–2024-

yillarda ishlab chiqarish hajmining o‘zgarish dinamikasi 

tahlili tarmoqda barqaror o‘sish tendensiyasi 

shakllanganligini ko‘rsatadi. Xususan, ishlab chiqarish 

hajmi 2017-yildagi 23,2 trln so‘mdan 2024-yilda 102,7 

trln so‘mga yetib, 79,5 trln so‘mga yoki 4,43 barobarga 

oshgan. Mazkur davrda ishlab chiqarish hajmi 2019-

yilda 35,3 trln so‘mni,         2021-yilda 48,6 trln so‘mni 

va 2023-yilda 65,7 trln so‘mni tashkil etgan. Ayniqsa, 

2024-yilda 2023-yilga nisbatan nominal ishlab chiqarish 

hajmining 56,3 foizga o‘sishi tarmoqda qiymat 

ifodasidagi ishlab chiqarish ko‘lami sezilarli 

kengayganligini ko‘rsatadi (1-rasm). 

Oziq-ovqat sanoatida kuzatilayotgan miqdoriy 

o‘sishni iqtisodiy samaradorlikka asoslangan sifat 

jihatidan rivojlanishga transformatsiyalash mintaqaviy 

ishlab chiqarish salohiyatidan samarali foydalanish va 

oziq-ovqat ta’minoti barqarorligini ta’minlashning 

muhim sharti hisoblanadi. 

XULOSA VA TAKLIFLAR  

Mintaqada oziq-ovqat mahsulotlari ishlab 

chiqarish samaradorligini oshirishning nazariy-uslubiy 

asoslari va iqtisodiy rivojlanish tendensiyalarini tadqiq 

etish natijalari shuni ko‘rsatadiki, tarmoqning barqaror 

rivojlanishi mavjud resurs salohiyatidan oqilona 

foydalanish, ishlab chiqarish jarayonlarini texnologik 

modernizatsiya qilish, mahsulot tannarxini 

optimallashtirish hamda ishlab chiqarish va iste’mol 

o‘rtasidagi iqtisodiy mutanosiblikni ta’minlash bilan 

bevosita bog‘liqdir. O‘zbekiston oziq-ovqat sanoatida 

2017–2024-yillarda ishlab chiqarish hajmining 23,2 trln. 

so‘mdan 102,7 trln. so‘mgacha o‘sishi tarmoqning 

iqtisodiy salohiyati kengayganligini ko‘rsatadi. 

Bizning fikrimizcha, mintaqada oziq-ovqat 

mahsulotlari ishlab chiqarish samaradorligini oshirish 

bo‘yicha quyidagi chora-tadbirlarni amalga oshirishni 

maqsadga muvofiq deb hisoblaymiz. 

Birinchidan, mintaqaning tabiiy-iqtisodiy 

sharoiti, xomashyo bazasi, mehnat resurslari va ishlab 

chiqarish infratuzilmasini hisobga olgan holda, oziq-

ovqat mahsulotlari ishlab chiqarishni hududiy 

ixtisoslashuv asosida rivojlantirish maqsadga muvofiq. 

Bunda ishlab chiqarish quvvatlarini resurs salohiyati va 

iste’mol bozori talablariga muvofiq joylashtirish orqali 

transport-logistika xarajatlarini qisqartirish hamda 

mahsulot ishlab chiqarishning iqtisodiy natijadorligini 

oshirish imkoniyatlari kengayadi. 

Ikkinchidan, oziq-ovqat mahsulotlari ishlab 

chiqarish samaradorligini baholashda mahsulot hajmi, 

mehnat unumdorligi, resurs sig‘imi, mahsulot tannarxi, 

rentabellik va qo‘shilgan qiymat ko‘rsatkichlarini 

qamrab oluvchi kompleks baholash tizimini joriy etish 

taklif etiladi. Mazkur yondashuv ishlab chiqarish 

samaradorligiga ta’sir etuvchi omillarni aniqlash, mavjud 

iqtisodiy zaxiralarni baholash va tarmoqni rivojlantirish 

bo‘yicha maqsadli boshqaruv qarorlarini qabul qilish 

imkonini beradi. 

Uchinchidan, oziq-ovqat mahsulotlari 

yetishtirish, qayta ishlash, saqlash, logistika va sotish 

jarayonlarini yagona qiymat zanjiri asosida 

integratsiyalash, ishlab chiqaruvchilar o‘rtasida 

kooperatsiya munosabatlarini rivojlantirish hamda 

mahalliy xomashyoni chuqur qayta ishlash darajasini 

oshirish zarur. Bu mahsulot yo‘qotishlarini kamaytirish, 

ishlab chiqarish xarajatlarini optimallashtirish va 

yakuniy mahsulot tarkibidagi qo‘shilgan qiymat ulushini 

ko‘paytirishga xizmat qiladi. 

To‘rtinchidan, mintaqaviy oziq-ovqat sanoati 

korxonalarida resurs tejamkor va innovatsion 

texnologiyalarni joriy etish, ishlab chiqarish 

jarayonlarini raqamlashtirish, energiya va suv 

resurslaridan foydalanish samaradorligini oshirish 

hamda texnologik modernizatsiyaga yo‘naltirilgan 

investitsiyalarni rag‘batlantirish lozim. Ushbu chora-

tadbirlar mahsulot birligiga to‘g‘ri keladigan xarajatlarni 

kamaytirish, mehnat unumdorligini oshirish va ishlab 

chiqarishning raqobatbardoshligini mustahkamlash 

imkonini yaratadi. 

Beshinchidan, mintaqada oziq-ovqat 

mahsulotlariga bo‘lgan talab va taklif mutanosibligini 

ta’minlash maqsadida ishlab chiqarish hajmi, iste’mol 

ehtiyoji, narxlar dinamikasi va mahsulot zaxiralarini 

o‘zaro bog‘liq holda monitoring qilish tizimini 

takomillashtirish taklif etiladi. Bunda hududiy oziq-

https://globalsciencehub.uz/index.php/IE/uz

ovqat balanslarini shakllantirish, mavsumiy taqchillik 

xavfini baholash va ishlab chiqarishni istiqbolli 

rejalashtirish orqali aholining asosiy turdagi oziq-ovqat 

mahsulotlari bilan barqaror ta’minlanishiga erishish 

mumkin. 

Oltinchidan, mintaqada oziq-ovqat mahsulotlari 

ishlab chiqarish samaradorligini oshirishga qaratilgan 

investitsiya loyihalarini tanlashda ularning iqtisodiy 

qaytimi, resurs tejamkorligi, yangi ish o‘rinlari yaratish 

imkoniyati va mahalliy xomashyodan foydalanish 

darajasini ustuvor mezonlar sifatida belgilash maqsadga 

muvofiq. Bu investitsiya resurslarini yuqori iqtisodiy 

samara beradigan ishlab chiqarish yo‘nalishlariga 

yo‘naltirish va mintaqaning oziq-ovqat sanoati 

salohiyatini oshirishga xizmat qiladi. 

Umuman olganda, mintaqada oziq-ovqat 

mahsulotlari ishlab chiqarish samaradorligini oshirish 

resurs salohiyatidan foydalanishni optimallashtirish, 

hududiy ixtisoslashuvni chuqurlashtirish, innovatsion 

texnologiyalarni keng joriy etish va ishlab chiqarishning 

qiymat zanjiri bo‘yicha integratsiyasini kuchaytirishga 

asoslangan kompleks tashkiliy-iqtisodiy yondashuvni 

talab etadi. Taklif etilgan yo‘nalishlarni izchil amalga 

oshirish mahsulot ishlab chiqarishning iqtisodiy 

natijadorligini oshirish, hududiy ishlab chiqarish 

salohiyatidan samarali foydalanish, oziq-ovqat ta’minoti 

barqarorligini mustahkamlash hamda mintaqaning 

ijtimoiy-iqtisodiy rivojlanishini ta’minlash uchun muhim 

shart-sharoitlar yaratadi. 

